
“IXILIK AO, IXILIK AO…”  

Oñati  ez  zen  eratu,  inguruko  hainbat  herri 

bezala,  erregeren  batek  emandako  jaio 

agiriaren  bidez.  Oñati  Gebaratarren  azpiko 

jaurerria izan zen Erdi Aroan, ia lau mendez. 

Leinu  bereko  jauntxoek  eduki  zuten 

konderria  XV.mende  erdialdetik 

XIX.menderaino  eta  Oñatik  ez  zuen  lortu 

kondearen  agintaldi  maltzurretik  libratzea 

1845era  arte.  Urte  horretan  sartu  zen 

Gipuzkoako probintzian.  

Harreman  luzea  eta  korapilotsua  izan  zuen 

Oñatik  Gebaratarrekin.  Jatorriz  nafarra  zen 

leinu  ezagun  hau,  baina  Erdi  Aroaren 

bihotzean  sendo  finkatuta  zegoen  Arabako 

ipar‐lautadan.  Leintz  eta  Oñati  aldeko 

lurretan  ere  hedatu  zuen  bere  agintea. 

Gebaratarrek  Gaztelako  erregearengandik 

jaso zuten Oñatiko konde  titulua eta herriak sarritan arazo  latzak  izaten zituen, udalaren eta 

kondearen konpetentziak zirela eta.  

 

“KONDEPEKOAK EDO 
KONDEPETXEROAK” 

 

XV.mendera  arte,  halaxe  esaten  zieten 

oñatiarrei,  Kondepekoak  edo 

Kondepetxeroak,  herriko  jarduera  osoa 

kondearen  menpe  zegoelako…  horren 

erakusle da honako esaera:  

 

“Ixilik ao, ixilik ao 
Kondia siestia lo egiten dao” 

 

Oñatin  zeuzkan  botere  ikurrik 

nabarmenenak  Zumeltzegiko  dorrea,  San 

Migel  parrokia  eta  Zubillagako  olak  izan 

ziren.  Oraindik  hiruretan  dago 

Gebaratarren  armarria.  Azkenerako  bere 

eragina  ahulduz  joan  bazen  ere,  kondeak 

hainbat  lur,  baso,  etxe,  ola  eta  erroten 

kontrol zuzena izan zuen berandura arte. 
Zumeltzegi dorrea zen Kondearen Oñatiko bizilekua 



   



JAUN ETA JABE!  

Ia lau mendeetan zehar, Oñatin izandako konde ezberdinak ziren herriko jaun eta jabe. 

Botere izugarria zuten: beraienak ziren herriko lur gehienak, gutxienez hiru errota ere 

izan zituzten eta, gainera, herritarren bizimodua erabat kontrolatuta zuten.  

Kondeek zuten lapurrak epaitzeko, herriko idazkaria aukeratzeko edo Alkate handia 

aukeratzeko boterea (Oñatin kondea ez zegoenean bera ordezkatuko zuena). Alkate 

handi horrek besteak beste, jendea gartzelara sartzeko edo urkatzeko eskumena zuen.  

Eta, hori gutxi balitz, 

Oñatiarrek, kondeari bi 

zerga ordaindu behar 

izaten zizkioten:  

 Eskurbeste: 

Jaunaren mendietan ibili 

ahal izateko ordaintzen 

zuten zergetako bat zen; 

txerriekin du zerikusia. Hau 

da, 66 txerritatik bat 

jaunari zor zitzaion.  

 Mandoena: Artiatik 

ikatzarekin jaisten zen 

mando bakoitzeko, hainbat 

diru ordaindu behar zioten 

kondeari (20 marabedi).  

 


